Transversala nord sid atras Rueras

Gottard encunter Lucmagn

“Ei para ch’ils Tuatschins, che vulan ,,nuet” survegnan tut: la via sul Cuolm d’Ursera e la
viafier cun in stupent ,bahnhof” el Plaun Sedrun/Rueras.” Aschia ha la Gasetta romontsch digl
onn 1861 rapportau. Denton, igl ei restau tier in grond project ch’ei buca vegnius realisaus en
Tujetsch.

Ils onns 1850/60 lai il cantun Grischun planisar la construcziun da viasfier sul Spligia e sul
Lucmagn. Igl onn 1869 sedecida la Confederaziun per la varianta Gottard. Quella decisiun ha
paralisau il traffic da mercanzia atras il Grischun. L’entira Svizra orientala ha stuiu satrar las
speronzas per ina viafier orientala nord - sid. Ils onns 1970/80 ei quei tema puspei vegnius
discussionaus e lu danovamein culla idea dalla Porta Alpina.

Ils onns 1850 sefatschenta la vischnaunca insumma per I'emprema gada cul tema viafier. Ils 12 da
mars digl onn 1853 concluda la radunonza da vischnaunca da tarmetter a Glion dus umens tier
ina conferenza davart la via da fier sul Lucmagn ed a quels dau ina bonificaziun d’in rensch, oz
1.70 frs., per um e quels ein: signur Paul Schmedt e statalter Sep Antoni Mugli, giuven.

Ils 12 da zercladur 1853 vegn tractau la caussa sin vischnaunca e priu ina decisiun. Ils umens da
Tujetsch concludan da ni approbar ni disapprobar, ton che la vischnaunca seigi en la medema
categoria sco la Lumnezia, el senn dad esser sin in maun ed ins sappi buca trer ordlunder
avantatgs. La caussa vegn laschada sco ella ei actualmein e mirau lu co la Lumnezia ni auters
loghens semeglionts secuntegnan.

Il project viafier dil Lucmagn

La viafier fuss arrivada da Cuera a Mustér e da leu secuntinuada sul Pass Lucmagn e vi el Tessin.
L’idea era quella da colligiar la viafier dil Gottard cun desiter dil tunnel da basa Gottard cun
quella dil Lucmagn. Ina varianta fuss stada quella cun in tunnel naven da Mustér sut il Péz
Tgietschen ora e vi ella Val Maderana cun ina lunghezia da 10.6 km. Il tunnel vess giu da prender
sia entschatta si Cuoz che schai circa 100 m pli ad ault che la staziun. In gronda sfida fuss stada
tenor ils projectaders co dumignar quella altezia!

Las variantas en Tujetsch

La viafier atras la Val Strem

Da Mustér fuss la viafier secuntinuada tochen en Tujetsch. L’entschatta dil tunnel era previda el
sid da Sedrun sin ina altezia da 1345 m s.m. La sortida fuva quasi silla medema altezia ella Val
Maderana. Denton, era l'idea dad ir cun la viafier dalla Val Strem enasi ei vegnida prida en egl. Il
tunnel sut il Kriizli ora fuss daventaus bia pli cuorts, mo vess pretendiu l'erecziun da numerusas
gallarias dalla val enasi. Quella varianta vegn schada curdar en favur dil pli cunvegnent trassé
atras la Val Mila.

Trassé da Rueras atras la Val Mila

La Val digl Etzli e la Val Mila s’entaupan qusai sin la medema lingia grada nord-sid. Il tunnel da
basa vess priu I’entschatta sin ina altezia da 1398 m s.m. e fuss da "autra vart dil cuolm sortius
silla medema altezia. Sco tiella versiun Val Strem fuss il trassé passaus in tschancun dalla Val
Maderana enasi e lu semenaus en pendenza successiva da I’autra vart, vart dretga, ora e giu ella
val dalla Reuss.

Per Rueras eran aunc previdas duas autras variantas. La varianta A cuntinuava da Rueras viers
vest e semenava lu a Sumsassi vi sul Rein ed en direcziun Val Mila tochen sil punct 1644 e da leu
atras in tunnel culla sortida egl Uri silla medema altezia. La varianta B cuntinuava dalla val enasi
entochen Selva, tageva leu la semenada dalla spunda da Selva orasi, tras gl'Uaul Tschuppina en
direcziun Val Mila entochen silla altezia dil punct 1846 e lu atras in tunnel cun sortida silla medem
altezia ella Val digl Etzli.



A Selva setschenta la damonda als projectaders da cuntinuar culla viafier viers il Pass Alpsu e da
leu giu ad Andermatt suandond parzialmein la via dil pass. Da Rueras ad Andermatt mesira il
tschancun dalla viafier 24 km e da leu a Fliiela 52 km. Era la colligiaziun culla viafier Gottard e
Lucmagn ad Andermatt vegn prida en vesta ed ei medemamein ina part dil project. Era in tunnel
da Selva anora entochen a Wassen vegn prius en consideraziun.

La cuntinuaziun
Da Rueras viers Curaglia passava la viafier la vart dretga dalla Val Tujetsch cun prender en
I’altezia sur Mompe Medel e da leu en direcziun Pass Lucmagn senza preveder in tunnel da basa.

La Gasetta Romontscha dils onns 1860 rapporta pliras ga davart quei project gigantic. Aschia
plaida il rapport dalla emprema gasetta digl onn 1861: EI novissim temps eis ei vegniu alla glisch in
project per ina fusiun dallas rivalisontas viasfier sul Gottard e Lucmagn. Tenor quel duessen ins menar la
viafier alpina naven dil Lag da Lucerna tochen sur Amsteg, da leu ella Val Maderana e tras in tunnel da
7 - 8 kilometers, circa in"ura e mesa, sut il Pass Kriizli a Sedrun e da leu sul Pass Lucmagn. Sin quella
moda savessi ins unir la Svizra Meridiunala e Centrala cull'Italia tras ina viafier che custassi 14
milliuns pli pauc che quella sul Gottard. Ei para ch’ils Tuatschins, che vulan ,nuet” survegnan tut: la via
sul Cuolm d’Ursera e la viafier cun in stupent ,,bahnhof” el Plaun Sedrun.

Pil concret plaida igl artechel dil fenadur 1863: ... Per unir las respectivas tendenzas dalla Svizra
Centrala cun quellas dalla Svizra Orientala, manegia era el (igl inschignier La Nicca) ch’ei seschassi
menar la viafier naven dil Lag da Lucerna tochen ad Amsteg, da leu tras la Val Maderana cun in tunnel
dad ina ura e mesa sut il Crizli ella Val Mila tochen tiel venerabel casti de Putnengia sper Rueras, nua
che la viafier da Cuera suness cun ella per communablamein formar la viafier sul Lucmagn.

Sedrun e Rueras survegnan da quei temps in num renomau ed enconuschent enteifer las afferas
pervia dalla viafier alpina. La Gasetta Romontscha digl uost 1863 cuntinuescha: Nus vein schon
menziunau che nies signur colonel La Nicca hagi encuretg d’unir ils interess dalla Svizra Centrala e
Svizra Orientala tras ina viafier naven da Lucerna ad Amsteg e da leu tras il Crizli a Sedrun per s'unir
a Tujetsch culla viafier dil Lucmagn. La gasetta da S.Gagl porta ussa in artechel titulaus “Ina vusch da
reconciliaziun” tras il qual ella recamonda cauldamein la lingia Lucerna-Sedrun; quella sligi si il nuv
gordonic el present viriveri dalla viafier alpina; per quella lingia duei tut scriver e plidar, mo quella sappi
puspei unir las partidas dalla Svizra, aschia che nos cars babuns vegnessien aunc en fossa a selegrar
lundergiu etc.



Il davos rapport en caussa succeda il settember digl onn 1864. Il redactur dalla gasetta romontscha
scriva: La cumissiun taliana pella viafier ei ils 26 d'uost arrivada a Muster suenter haver fatg quei di
in’excursiun ella Val Sumvitg, per mirar empau il terren dalla lingia sulla Greina. 1ls 27 eis ella serendida
sil Lucmagn tochen S. Gion ed ils 28 a Tujetsch per considerar con bein ch’ins sappi sviluppar da leu en la
lingia dil Lucmagn. ...

Reflecziun

La viafier transversala neu dalla Val Maderana, tras la Val Tujetsch en direcziun Lucmagn ei buca
vegnida construida. Ei quei schizun stau positiv pil svilup dalla val? Senza dubi, tut vess priu
in’auter decuors. Tgeinin? La viafier vess segiramein purtau bia lavur ed occupaziun ella val cun
numerusas plazzas da lavur. L’emigraziun ord la val vess carteivel mai giu quella dimensiun, ni
ella America ni giu la Bassa. Carteivel vess il turissem d’unviern priu sia entschatta bia pli baul
ella val Tujetsch.

L’emprema varianta vess dau a Sedrun ina staziun sut baselgia el Prau da Vitg ed ella vischinonza
I'entrada el tunnel da basa; ni massa gallarias dalla Val Strem enasi! La varianta Rueras: Giu Mila
sesanflassen oz plirs binaris ed il grond traffic nord-sid caschunass tgunsch canera disturbonta pil
vitg da Rueras e la val. Il vitg da Rueras fuss carteivel carschius, semidaus e vess forsa vargau la
muntada da Sedrun. Las semenadas sur Sumsassi ni Selva vi en Val Mila vessen tartignau las
bialas cuntradas da Giuv, Nurschai e Malamusa.

La varianta cun Selva vess deformau la cuntrada da Selva cun ina gronda staziun e cun I’entrada
d’in tunnel da basa vi egl Uri.

Tgisa co tut fuss sesviluppau? Mintgin sa cheu sez fa sias atgnas ponderaziuns!

